
সে যুব-প্রসঙ্গে করি আলাপন
আশার সহ উল্লাসে,

চলিতে চলিতে আসি কিছু দূর
এক লতাগৃহ-পাশে;

হেরি তার মাঝে প্রাণী এক জন
অন্য জন পাশে বসি;

মেঘের আড়ালে উদয় যেমন
পূর্ণকলা চারু শশী!

বসি তার কাছে সতৃষ্ণ নয়ন
চাহিয়া বদন তার,

কতই শুশ্রূষা কতই যতন
করে হেরি অনিবার।

নির্ব্বাণ-উন্মুখ প্রদীপ যেমন
ক্ষণে স্নিগ্ধ ক্ষণে জ্বলে,

প্রাণী সেই জন বিকাশে তেমতি
কিরণ মুখমণ্ডলে।

নাহি অন্য আশা নাহি অন্য তৃষা
কেবল বদনে চায়;

সূর্য্য-অংশু-রেখা পড়ে যদি তাহে,
কেশজালে ঢাকে তায়।

নিম্পন্দ শরীর যেন সে অসাড়
হৃদয় ছাড়িয়া প্রাণ

আসিয়া যেমন নিবিড় হইয়া
নয়নে পেয়েছে স্থান।

মলিন বদন প্রাণী অন্য জন
দেখাইছে বিভীষিকা

কত যে প্রকার নিমেষে নিমেষে
বর্ণেতে অসাধ্য লিখা;

কখন বা বেগে কণ্ঠে চাপি কর
করিছে নিশ্বাস রোধ;

